
1. Իրավական ակտի ընդունման անհրաժեշտությունը
     Նախագծի ընդունման անհրաժեշտությունը  պայմանավորված է քաղաքաշինության բնագավառում վերահսկողություն իրականացնող տեսչական մարմնի կողմից նախորդ տարվա ընթացքում անցկացված ստուգումների և ուսումնասիրությունների վերաբերյալ հաշվետվության ձևը սահմանելու անհրաժեշտությամբ:
          2. Ընթացիկ իրավիճակը և խնդիրները
 «Հայաստանի Հանրապետությունում ստուգումների կազմակերպման և անցկացման մասին» օրենքի 2.1-րդ հոդվածի 7-րդ մասի համաձայն՝ նախորդ տարվա ընթացքում անցկացված ստուգումների և ուսումնասիրությունների վերաբերյալ հաշվետվության օրինակելի ձևը հաստատում է Հայաստանի Հանրապետության կառավարությունը: 2019 թվականի մայիսի 23-ի ՀՀ կառավարության N 607-Ն որոշմամբ սահմանվել էր  տեսչական մարմնի կողմից նախորդ տարվա ընթացքում անցկացված ստուգումների և ուսումնասիրությունների վերաբերյալ հաշվետվության ձևը, համաձայն որի՝ համապատասխան ստուգումների վերաբերյալ տեղեկատվությունը ներկայացվում է ըստ առանձին տնտեսավարող սուբյեկտների: 
 2020 թվականի հուլիսի 9-ին Ազգային ժողովի կողմից ընդունվել էր «Հայաստանի Հանրապետությունում ստուգումների կազմակերպման և անցկացման մասին» օրենքում փոփոխություններ և լրացումներ կատարելու մասին» ՀՕ-369-Ն օրենքը, որի համաձայն՝	 քաղաքաշինության բնագավառում իրականացվող ստուգումները պետք է իրականացվեն ըստ քաղաքաշինական օբյեկտների:  
Հաշվի առնելով վերոգրյալը՝ անհրաժեշտ է վերոհիշյալ որոշմամբ սահմանել քաղաքաշինության բնագավառում իրականացված ստուգումների հաշվետվության լրացուցիչ ձև՝ որոշումը օրենքի պահանջներին համապատասխանեցնելու նպատակով:

3. Առաջարկվող կարգավորման նպատակը և բնույթը
Նախագծով առաջարկվում է սահմանել քաղաքաշինության և հողօգտագործման բնագավառներում վերահսկողություն իրականացնող տեսչական մարմնի կողմից նախորդ տարվա ընթացքում անցկացված ստուգումների և ուսումնասիրությունների վերաբերյալ հաշվետվության ձևը, ինչպես նաև մի շարք փոփոխություններ կատարել Տեսչական մարմինների կողմից նախորդ տարվա ընթացքում անցկացված ստուգումների և ուսումնասիրությունների վերաբերյալ հաշվետվության օրինակելի ձևում:

4. Նախագծի մշակման գործընթացում ներգրավված ինստիտուտները և անձինք 
Նախագիծը մշակվել է Հայաստանի Հանրապետության վարչապետի աշխատակազմի տեսչական մարմինների աշխատանքների համակարգման գրասենյակի կողմից:
5. Ակնկալվող արդյունքը
Նախագծի ընդունումը կնպաստի Տեսչական մարմինների գործունեության  առանցքում ընկած  հաշվետվողականության սկզբունքի ապահովմանը:

«Հայաստանի Հանրապետության կառավարության 2019 թվականի մայիսի 23-ի N 607-Ն որոշման մեջ փոփոխություններ և լրացում կատարելու մասին» Հայաստանի Հանրապետության կառավարության որոշման նախագծի ընդունման կապակցությամբ այլ նորմատիվ իրավական ակտերի ընդունման անհրաժեշտություն չկա:

«Հայաստանի Հանրապետության կառավարության 2019 թվականի մայիսի 23-ի N 607-Ն որոշման մեջ փոփոխություններ և լրացում կատարելու մասին» Հայաստանի Հանրապետության կառավարության որոշման նախագծի  ընդունման կապակցությամբ Հայաստանի Հանրապետության պետական բյուջեի եկամտային և ծախսային մասերում փոփոխություններ չեն սպասվում:



